
QORAQALPOQ ADABIYOTINI OʻQITISH  

METODIKASININING BIRINCHI FAN DOKTORI  

 

 Xajiyeva Maksuda Sultanovna 

Urganch davlat universiteti “Ijtimoiy ish va falsafa” kafedrasi mudiri,  

 falsafa va pedagogika fanlari doktori, professor. 

 

Ustoz – muallimsiz qolganda zamon, 

Nodonlikdan qaro boʻlardi zamon. 

                                                                  (Abdurahmon  Jomiy) 

 

Ilm - ruh ozigʻi. Insoniyat ilm bilan haqiqiy saodatni qoʻlga kiritadi, uning 

sharofati bilan yuksaladi. Ilm ustozning saʼy-harakati bilan egallanadi. Ustozlar bejizga 

paygʻambarlarning merosxoʻrlari deb eʼzozlanmagan. Qurʼoni karimda oʻzi egallagan 

ilmni boshqalarga oʻrgatgan ustozlarning shaʼni-sharafi naqadar ulugʻligi haqida 

bunday marhamat qilinadi: “...Alloh sizlardan iymon keltirgan va ilm ato etilgan 

zotlarni baland daraja(martaba)larga koʻtarur” (Mujodala surasi, 11-oyat). Har bir 

insonning oʻz tarbiyachilari (ota-onalari) boʻlganidek, oʻz ustozlari ham boʻladi. Zero, 

inson hayotida ota-ona qatorida ustozning roli beqiyos katta va muhimdir. Ota-ona 

farzandga hayot baxsh etsa, ustoz unga ilm - bilim beradi. Insoniyat jamiyatining ilgʻor 

va yetakchi tomonlari nimalardan iborat ekanini, hayot taraqqiyotining bosh yoʻlini va 

kelajagi porloq kuchlarni nimalar tashkil etishini, hayotdan orqada qolmaslik uchun 

qaysi tomonga qarab yurish va nimalar qilish lozimligini, oʻsuvchi narsa nimayu, 

taraqqiyotga gʻov narsa nima ekanini anglab olishga koʻmaklashadi. 

Xalqimiz tomonidan “Ustoz koʻrmagan shogird har tomonga yoʻrgʻalar”, 

“Qadring bilgan ustozingdan ayrilma” kabi maqol va hikmatli soʻzlarning yaratilishi 

bejiz emas, albatta. Insonning, xususan yosh avlodning turmushdan oʻz oʻrnini 

topishida ustozlarning oʻrni, xizmati buyuk boʻlgani uchun ham ajdodlarimiz qadim-

qadimdan buyon ustozlarni yuksak qadrlab, ularni tavob qilib keladi. Hatto, buyuk 

Sohibqiron Amir Temur bobomiz ham ustoziga cheksiz hurmat koʻrsatgan. U “vafot 

etsam xokimni pirim, ustozim Said Baraka qabri poyiga qoʻyinglar”, – deb vasiyat 

qilgan. 

Yana shunisi ham maʼlumki, har kim ham haqiqiy ustoz boʻlavermaydi. Ham dili 

pok, ham ishi va soʻzi pok ustoz boʻlish uchun xudo bergan tugʻma qobiliyatdan 

tashqari, tom maʼnoda halol, insonparvar boʻlish, qiyinchiliklarga bardosh bera olish, 

ogʻir mehnatdan qochmaslik, igna bilan quduq qazishga chidash xislati va koʻnikmasi 

ham boʻlishi kerak. Ana shunday xislatli, shogirdlari uchun tom maʼnoda haqiqiy 

yoʻlchi yulduz boʻlib, ularning yoʻlini yorita oladigan ustoz va murabbiylar nafaqat 

uzoq oʻtmishda balki bugun ham mavjuddir.  

http://www.newjournal.org/

Biz ularni har qancha eʼzozlamaylik va ulugʻlamaylik baribir kamlik qiladi. Zero, 

Hazrat Navoiy aytganidek,  

Haq yoʻlinda kim sanga bir harf oʻqutmish ranj ila, 

Aylamak boʻlmas ado oning haqin yuz ganj ila. 

Bunday ustozlarning ona Vatan va xalq manfaati yoʻlidagi zahmatli, fidokorona 

hamda beminnat xizmatlari bahosi yoʻqdir. Shunday yuksak sharafga munosib, 

maʼnaviyat va maʼrifat bulogʻi, tafakkur ziyosi va chin insoniy fazilatlari bilan koʻplab 

shogirdlarining qalbidan joy ola olgan, ularga nafaqat Ustoz balki kezi kelganda 

mehribon ota, chin doʻst, sirdosh boʻlgan ustozlarimizdan biri, pedagogika  fanlari 

doktori, professor  Yusupov Konısbay Abılovich dir.  

Konısbay Abılovichni men uzoq yillardan buyon bilaman. Ustozning 

mamlakatimizda pedagogika ilmi taraqqiyoti, xalqimiz maʼnaviyati, maʼrifati, 

tafakkurini yuksalishtirish yoʻlida qilgan tinimsiz izlanishlari, fidokorona mehnatlari 

har qanday yuksak unvonga munosibdir. 

Ustoz, Yusupov Konısbay Abılovich 1964-yil Qoraqalpogʻiston Respublikasi, 

Chimboy tumanida tugʻilgan. 1986-yili Nukus davlat universiteti filologiya fakulteti 

qoraqalpoq tili va adabiyoti mutaxassisligi boʻyicha tamomlagan.Chimboy tumanidagi 

15-maktab oʻqituvchisi (1986-2003 yy), Qoraqalpoq davlat universiteti qoraqalpoq 

adabiyoti va folklori kafedrasi assistenti (2003-2006 yy.),  Qoraqalpoq davlat 

universiteti doktoranti (2006-2009 yy.), Qoraqalpoq davlat universiteti adabiyot 

nazariyasi va adabiyot oʻqitish metodikasi kafedrasi dotsenti (2009-2012 yy), 

Qoraqalpoq davlat universiteti adabiyot nazariyasi va adabiyot oʻqitish metodikasi 

kafedrasi mudiri (2012-2015 yy.), Qoraqalpoq davlat universiteti qoraqalpoq tili va 

adabiyoti kafedrasi mudiri (2015-2016 yy.), Qoraqalpoq davlat universiteti qoraqalpoq 

adabiyoti kafedrasi mudiri (2017 y.), Qoraqalpoq davlat universiteti qoraqalpoq 

adabiyoti kafedrasi dotsenti (2017-2022 yy),  Qoraqalpoq davlat universiteti 

qoraqalpoq adabiyoti kafedrasi professori (2022-2023 yy.) lavozimlarida faoliyat olib 

borgan. Bugungi kuni Qoraqalpoq davlat universiteti qoraqalpoq adabiyoti kafedrasi 

mudiri (2023-2024 yy.) lavozmida faoliyat olib boradi.  

2003-yildan buyon filologiya fanlari nomzodi. Nomzodlik dissertatsiyasini 2002-

yil 3-mayda Qoraqalaoq davlat universiteti qoshidagi  D067.10.01raqamli 

Ixtisoslashgan kengashida “Qoraqalpoq adabiyotida Aydos biy obrazi” mavzusida 

10.01.02 – «Hozirgi milliy adabiyoti (qoraqalpoq adabiyoti)» ixtisosligi boʻyicha 

muvaffaqiyatli himoya qilgan. Nomzodlik diplomi Oʻzbekiston Respublikasi Oliy 

attestatsiya komissiyasi tomonidan 2003-yil 22-mayda tasdiqlangan  (2003-yil 22-may 

94/1-son bayonnoma. Diplom 01. № 007691).   

    Qoraqalpoq davlat universiteti Ilmiy kengashining tavsiyasiga koʻra 2012-yil 

31-mayda Oʻzbekiston Respublikasi Oliy attestatsiya komissiyasi tomonidan 

“Adabiyot nazariyasi va oʻqitish metodikasi” ixtisosligi boʻyicha dotsent ilmiy 

http://www.newjournal.org/

unvoniga tasdiqlangan. 2021-yildan buyon pedagogika fanlari doktori. Doktorlik 

dissertatsiyasini 2021-yil 6-avgustda  Qoraqalpoq davlat universiteti  huzuridagi ilmiy 

darajalar beruvchi DSc.03/30.04.2021.Fil.20.01 raqamli  Ilmiy kengashida «Akademik 

litseylarda qoraqalpoq adabiyotini oʻqitish metodikasi (tashkil etish shakllari, darsdan 

tashqari mashgʻulotlar)» mavzusida 13.00.02 – «Talim va tarbiya nazariyasi va 

metodikasi (filologiya fanlari)» ixtisosligi boʻyicha muvaffaqiyatli himoya qilgan. 

Professorlik diplomi O’zbekiston Respublikasi Vazirlar Mahkamasi huzuridagi Oliy 

attestatsiya komissiyasi tomonidan 2023 yil 1 aprelda tasdiqlangan  

Yusupov Konısbay Abılovich muntazam halqaro konferentsiya va ilmiy 

seminarlarda,  jumladan: 2018-2023 yillarda 2018-yilda Astana, 2020-yilda AQSh, 

2020-yilda Kazan, 2021-yilda Berlin, 2021-yilda Portugaliya, 2021-yilda Shvetsiya, 

2021-yilda Tokio, 2021-yilda İzrail, 2021-yilda Lissabon, 2021-yilda Madrid, 2021-

yilda İspaniya, 2021-yilda Kazan, 2021-yilda Parij, 2021-yilda Nukus, 2022-yilda 

Turkiya, 2022-yilda Nur-Sultan, 2022-yilda Rossiya,  2022-yilda İspaniya, 2022-yilda 

Texas, USA, 2022-yilda Paris, France, 2022-yilda Nukus, 2023-yilda London, 2023-

yilda Niderlandiya kabi davlatlarda ishtirok etib boradi. 

Yusupov Konısbay Abılovich Qoraqalpoq davlat universiteti jamoasida katta 

obru va etiborga ega boʻlib, samarali ilmiy va pedagogik faoliyat olib boradi. U ayni 

paytda oliy oʻquv yurti talabalari uchun yangi oʻquv va uslubiy qoʻllanmalar, ilmiy 

maqolalar tayyorlamoqda va tadqiqotchilarning ilmiy ishlariga rahbarlik va 

maslahatchilik qilmoqda. Konısbay Abılovichga tabiat tomonidan inʼom etilgan talant 

bu Ustoz orqali shogirdlariga, yosh avlodga taqdim qilingandir. Chunki ustoz bor 

bilimini, butun ilmini har bir shogirdiga erinmasdan tushintira oladi va ilm yoʻlida 

toʻgʻri yoʻlni koʻrsata oladi. Chunki, shogirdning unib oʻsishi, kelajakda qanday inson 

boʻlishi birinchidan, uning ota-onasi, oilasiga bogʻliq boʻlsa, ikkinchidan, uning 

yoʻlchi yulduzi, yoʻlboshchisi ustozlariga bogʻliqdir. Shunday ekan, kelajakda 

xalqning maʼnaviy boyligini yaratadigan isteʼdodli shogirdlarni koʻz qorachigʻiday, 

gard yuqtirmay asrash, ularni har jihatdan qoʻllab-quvvatlash va qadrlash, kamol 

toptirish hayot taqozosidir. Shunday qilinsa, ularning ilhomiga ilhom, kuchiga kuch 

qoʻshiladi. Natijada ularning ijodiy mehnatlari yanada samarali va unumli boʻladi. Bu 

isbot talab qilmaydigan haqiqatdir. Ustozni, odamiylik, mehribonlik, mehnatsevarlik, 

tantilik, atrofidagi tanish va notanish kishilarga xolisona koʻmaklashish, madadkor 

boʻlish, yaxshilik ustiga yaxshilik qilish, har kuni xayrli va savobli ishlarni bajarish 

singari ajoyib xislatlarini doimo his etib, ulardan bahra olganman. Hayotda saboq, ibrat 

va hikmat koʻp. Asosiysi ana shularni oʻrganib, oʻzlashtirib olishda va ularga ixlos 

bilan amal qilishda, xalq manfaati va ona Vatan taraqqiyoti uchun halol xizmat 

qilishdadir. Zotan, bu sohada ilmning, ilmli boʻlishda esa shogirdlarga ilm oʻrgatuvchi, 

saboq berib ibrat boʻluvchi ustozimizning xizmati benihoya qimmatlidir. Professor 

R.Usmonov oʻzining “Saodatnoma” asarida quyidagilarni yozadi: “Ustoz yorugʻlik 

manbaiga, shogird esa yoritiladigan maydonga oʻxshaydi. Manba maydonga qanchalik 

yaqinlashsa, maydon yorugʻlik nurlaridan koʻproq bahramand boʻladi”. Darhaqiqat, 

ustoz aql binosini yangi ilm bilan toʻldiruvchi zotdir.  

Uztozimiz Konısbay Abılovich yaratgan boy ilmiy merosdan bahramand boʻlish, 

ul zotning chin insoniy fazilatlaridan andoza, ibratli hayot yoʻlidan saboq olish 

shogirdlaringizni ilm-maʼrifatning choʻqqisi tomon yetaklaydi. Yoshlar doimo Siz va 

siz kabi ustozlarimizning ulugʻ ishlaridan gʻururlanadilar  hamda Siz bilan zamondosh 

boʻlib, Sizga shogird boʻlganlaridan faxrlanadilar. 

